
Galeuzca 

Egun hauetan burutu da Donos-
tia-ko "Koldo Mitxelena" kulturgu-
nean Castelao eta Galeuzca-ren 
oroitzapenetan eratutako Astea. 
Lerro hauek idazten ditudan unean, 
hain zuzen, amaitu gabe dago 
oraindik. 

Oso asmo ona izan da Koldo 
Izagirre eta Xose Estevez-ena. Eta 
biok dira, jakinduriaz eta biogra-
fiaz, gaurko Euskal Herrian horre-
lako ekintza baterako eskain ditza-
kegun enbasadorerik egokienak. 

Castelao sendagilea zen, baina 
ez zuen pratikatu. Pio Baroja gauza 
bera. Baina bikote honetako antzak 
horretan amaitzen dira. 

Hizkuntzarekiko atxekimen-
duan, urrun dago donostiarra gali-
ziarrarengandik. Mintza bedi gure 
lumaren bitartez berriki zendutako 
Ricardo Carballo Calero idazlea: 
«O sacramento da galeguidade é a 
lingua. A lingua é o primeiro, pois, 
no programa da restauraçom da 
autenticidade». 

Non dira oraindik ere (orain 
dela urte gehiegi, zoritxarrez) ho-
nen argitan, gure erderomano 
«abertzaleak»? 

Galizan idatzi nuen nik (orain 
dela urte gehiegi, zoritxarrez...) 
"Leturia" neure lehendabiziko libu-
rua; ribeiro zuriaren laguntzaz, eta 
lanperna egosi berrien usainetan. 
Eta orduantxe ezagutu nituen 
Arousa eta Baiona. 

Eta geroztik, ez naiz sekula 
hotz egon Galizari buruz eta bero-
nen patuaz; eta deplauki aitortu 
izan dut batzutan Galiza dela nire 
bigarren aberria. Eta inon ez duda-
la zauskada bortitzagorik senditu, 
Padron-en Rosaliaren etxea behin 
eta berriz bisitatu dudanetan baino. 

Castelaok, bestalde, bihotzean 
zeraman Errepublika Iberiko Fede-
ralaren ametsa, eta oraingo «café 
para todos» okaztagarri hau... ez 
dira gauza bera. 

Koldo eta Xose: mila esker 
anitz. 

